
ಯದುಪಾಯತಃ ಸಕಲಭೂಭುಜಾಂ ವರಾ
ಯದುಪಾ ಭವಂತಿ ಬಲವೀರ್ಯಶಾಲಿನಃ .
ತಮಸಾಭಿಭೂತಜನದುಃಖದಾಹಿನಂ
ತಮಘೌಘನಾಶನಮುಪೈಮಿ ಕೇಶವಂ .. 1..

ಅವನೀತಲಾರ್ತಿಕರದುಷ್ಟಶಾಂತಯೇ
ನವನೀತಹಾರಕಶಿಶುತ್ವಮಾಗತಃ .
ಯವನೇಶಘಾತಿನಮುಪಾಯಕೌಶಲಾತ್
ಪವನಾಶಶಾಯಿನಮುಪೈಮಿ ಕೇಶವಂ .. 2..

ಶಿಶುಪಾಲರೂಕ್ಷಪರಿಹಾಸವಾ ಕ್ಶರ-

ವ್ರಣಶಾಂತಯೇ ತದನು ಶುದ್ಧಸರ್ಪಿಷಾ .

ಪರಿಷಿಚ್ಯಮಾನಹೃದಯಂ ಮಹಾಹವೇ
ಪರವೀರಘಾತಿನಮುಪೈಮಿ ಕೇಶವಂ .. 3..

ಶಶಿವಂಶಜಾತವಸುದೇವನಂದನಂ
ಶಶಿಶೇಖರಾದಿ ಸುರವೃಂದವಂದಿತಂ .

ಶಶಿವೈರಿಕೃಂತನಕರಾರಿಧಾರಿಣಂ
ಶಶಿಮಂಡಲಾನನಮುಪೈಮಿ ಕೇಶವಂ .. 4..

ದ್ವಿಪರಾಜವಾಹನಗೃಹಾಂಕಣಾದ್ಬಲಾದ್
ದ್ರುಮರಾಜವಾರಿಣಮಶೇಷನಾಕಿನಾಂ . (ದ್ರುಮರಾಜಹಾರಿಣ)

ಅಪರಾಜಿತಂ ಸಕಲಲೋಕನಾಯಕಂ
ಕಪಿರಾಜಕೇತುಸಖಮೇಮಿ ಕೇಶವಂ .. 5..

ಪರಿವಾರಭೂತಗುಹನಂದಿಶೋಭಿನೇ
ಪುರವೈರಿಣೇ ಸಮರತೃಪ್ತಿದಾಯಿನಂ .

ವರವಾರಣಾಯುತಬಲಾನುಜಾತ್ಮನಃ
ಕುರುವೀರಜಸ್ಯ ಗುರುಮೇಮಿ ಕೇಶವಂ .. 6..

ಅರುಣಾರವಿಂದದಲಚಾರುಲೋಚನಂ
ಕರುಣಾಕರಂ ಕನಕರತ್ನಭೂಷಿತಂ .

ಅರುಣಾನುಜಧ್ವಜಮಪಾರಭೂತಿದಂ
ಶರಣಾಗತಸ್ಯ ತಮುಪೈಮಿ ಕೇಶವಂ .. 7..

ಪುರುಷಂ ಪುರಾಣಮಜರಂ ಜಗನ್ಮಯಂ
ಹರಿಮಿಂದಿರಾಪತಿಮನಂತಮಚ್ಯುತಂ .

ಪರಮಂ ಪರಾಯಣಮಚಿಂತ್ಯಮಕ್ಷರಂ
ಪರಿಪೂರ್ಣಮೇಕಮಜಮೇಮಿ ಕೇಶವಂ .. 8..

ಯಇದಂ ಪಠೇನ್ಮಹತಿ ಕೇಶವಾಷ್ಟಕಂ (ಪಠೇನ್ಮನಸಿ)

ಹರಿಭಾವನಾಮೃತರಸಾರ್ದ್ರಭಾವನಂ .

ಸ ವಿಹಾಯ ಜನ್ಮಮರಣಾದಿಸಂಸೃತಿಂ
ಪರಮಂ ಪ್ರಯಾಸ್ಯತಿ ಪದಂ ಸನಾತನಂ ..

ಇತಿ ಕೇಶವಾಷ್ಟಕಂ ಸಂಪೂರ್ಣಂ .

